
   Пурнатăп-ха,

Телейĕм пур теме

Нумай та кирлĕ мар-мĕн этеме.

Хăпартăм та Пĕччен Тĕме тăрне,

Пăхса выртап ачалăх çăлтăрне.

Вăл Баренц хĕрринче те çав.

Пĕрех.

Пĕрех вăл Айкăшра та Явăшра.

Вăл çунĕ ĕмĕрех.

Вăл пурпĕрех

Манпа çеç çунса кайĕ ман ăшра.

Унччен çула çутатĕ тĕттĕмре,

Хуплаймĕ хура пĕлĕт те тĕтре.

Çитетĕнех тесе,

Çитес çĕре

Илсе çӳрет мана вăл тĕнчере.

Ăçта çитсе ăçта кăна ан пус —

Манпа пĕрлех ман çутă

çăлтăр-тус.

Вăл ĕмĕт пек —

умра та катара.

Вăл шанчăк евĕр яланах

çумра.

Эп курнă ытарми чечен

каçсем.

Анчах та асăмра урăххисем.

Çил-тăвăлра та

вичкĕн сивĕре

Пĕр эпĕ те ман çăлтăр

чикĕре...

Сиссессĕн çухату çывхарнине,

Тӳссессĕн те пĕчченлĕх асапне,

Эп тилмĕреттĕм хамăн çăлтăрах:

Мана сĕм тунсăхран кăшт

çăлтăрах.



...Пурнатăп-ха.

Ман çăлтăр — тӳпере,

Çӳл тӳпере те чĕрере.

Пĕрре.

Каллех ак куç илмесĕр

ун çинчен,

Пăхса выртап

ачалăх сăпкинчен...

  